
Të ngushëlluar
nga lotët e Jezusit

«Jezusi qau» (Gjoni 11:35).

Eddie Cloer

Krishti hyjnor u bë njeriu i përkryer. Ai ishte i
patëmetë në veprime dhe i pamëkat në të folur. Ai
e përcolli të vërtetën e Perëndisë me jetën e Tij po
aq qartë sa ç’e bëri këtë dhe me fjalët e Tij.

Te Gjoni 11:35 thuhet se Jezusi qau te varri i
Llazarit. Zemra e tij e drejtë u thye kur pa miqtë e
Tij të qanin për humbjen e të dashurit të tyre.

Lotët e Jezusit i ngushëllojnë pa masë kristia-
nët. Çfarë na mësojnë lotët e Jezusit?

I. JEZUSI E SHIKON
DHEMBJEN TONË

Gjoni shkroi: “Atëherë Jezusi, kur pa se ajo
dhe judenjtë që kishin ardhur me të po qanin, u
psherëtiu në frymë dhe u trondit” (Gjoni 11:33).

Fakti se Jezusi e shikon dhembjen tonë të
madhe, na lehtëson në një farë mënyre. Kur dikush
që ka pasur të njëjtin hall na thotë: “E marr me
mend se çfarë po kalon”, duket se na ngushëllon
më shumë se fjalët boshe të dikujt që nuk e ka pasur
kurrë një hall të tillë.

II. JEZUSI NGUSHËLLON
DISHEPUJT E TIJ

Jezusi nuk po qante për Llazarin, sepse e dinte
se pas pak minutash do ta ngrinte nga varri, në të
cilin kishte qenë prej katër ditësh. Ai po qante nga
keqardhja për Marinë dhe Martën.

Jezusi e kupton dhe e ndjen dhembjen tonë.
Kur nuk na e largon dhembjen, Ai e ndan atë me
ne.

Një vajzë e vogël kishte dalë për të luajtur dhe

u kthye vonë në shtëpi. Nëna e saj e pyeti: “Ku
ishe?” Ajo u përgjigj: “Po ndihmoja shoqen time.
Asaj iu thye kukulla dhe unë po e ndihmoja”. Nëna
e saj i tha: “Ti nuk mund ta ndihmoje të rregullonte
kukullën e thyer apo jo?” “Jo”, u përgjigj vajza,
“por mund të ulesha dhe të qaja me të.” Çfarë
ngushëllimi është të dish se Jezusi qan me ndjekësit
e Tij.

III. ATIT I VJEN KEQ
PËR DHEMBJEN TONË

Jezusi erdhi të na bëjë të njohur Atin dhe të na
tregojë se si është Perëndia. Gjoni tha: “Askush s’e
pa Perëndinë kurrë; i vetëmlinduri Bir, që është në
gjirin e t’Et, është ai që e ka bërë të njohur” (Gjoni
1:18).

A preket qielli nga ankthet e tokës? Veprimet
e Jezusit përgjigjen: “Po!” Dikush ka thënë se
mënyra më e mirë për të shpjeguar një të vërtetë
është ta ilustrosh atë me një shembull. Perëndia
dërgoi Jezusin për të na treguar, me anë të
shembullit të Tij, keqardhjen e Tij për lotët tanë.

Fëmijët shpesh zgjedhin Gjoni 11:35 kur kanë
për të mësuar përmendësh një varg nga Bibla. Ata
shpejt dhe rrjedhshëm thonë: “Jezusi qau!” Ata
ndoshta nuk e kuptojnë se çfarë po thonë. Gjoni
11:35 është një nga vargjet më të rëndësishme të
Biblës. Ai është një dritare që na lejon të shikojmë
shqetësimin e Jezusit. Ai na thotë se Jezusi i shikon
humbjet tona dhe na ngushëllon. Ai varg thotë se
Atit i vjen keq për dhembjen tonë.

Sa shumë na ngushëllojnë lotët e Jezusit!

